
1 

AZƏRBAYCAN RESPUBLİKASI 

 

 

 

Əlyazması hüququnda 

 

 

 

BƏSTƏKAR ZÜLFÜQAR HACIBƏYOVUN 

YARADICILIĞINDA VOKAL-İNSTRUMENTAL JANRI 

 

 

 

 

İxtisas:   6213.01 – Musiqi sənəti 

 

 

Elm sahəsi:  Sənətşünaslıq 

 

  

İddiaçı:    Fidan İrza qızı Nəsirova-Əhmədova 

 

 

 

 

Fəlsəfə doktoru elmi dərəcəsi almaq üçün 

təqdim edilmiş dissertasiyanın 

 

AVTOREFERATI 

 

 

 

 

 

 

Bakı – 2024 



2 

Dissertasiya işi Üzeyir Hacıbəyli adına Bakı Musiqi Akademiyasının 

“Musiqi tarixi” kafedrasında yerinə yetirilmişdir. 

Elmi rəhbər: fəlsəfə elmləri doktoru, professor 

Gülnaz Abutalıb qızı Abdullazadə 

Rəsmi opponentlər: sənətşünaslıq doktoru, professor 

İradə Tofiq qızı Köçərli 

sənətşünaslıq üzrə fəlsəfə doktoru, 

dosent 

Elmira Pənah qızı Pənahova 

sənətşünaslıq üzrə fəlsəfə doktoru 

Səadət Təhmiraz qızı Şirinova 

Azərbaycan Respublikasının Prezidenti yanında Ali Attestasiya 

Komissiyasının Ü.Hacıbəyli adına Bakı Musiqi Akademiyasının 

nəzdində fəaliyyət göstərən FD 2.36 Dissertasiya Şurası 

Dissertasiya Şurasının 

sədri: sənətşünaslıq üzrə fəlsəfə doktoru, 

professor 

  __________ Ülviyyə İsmayıl qızı İmanova 

Dissertasiya 

Şurasının elmi katibi:     sənətşünaslıq doktoru, dosent 

 ___________ Leyla Ramiz qızı Zöhrabova 

Elmi seminarın sədri: sənətşünaslıq doktoru, dosent 

  __________ Aytac Elxan qızı Rəhimova 



3 

DİSSERTASİYANIN ÜMUMİ SƏCİYYƏSİ 
 

Mövzunun aktuallığı və işlənmə dərəcəsi. Görkəmli 

Azərbaycan bəstəkarı Zülfüqar Əbdülhüseyn oğlu Hacıbəyovun 

(1884-1950) yaradıcılığı milli professional musiqi tarixində çox 

maraqlı bir səhifələrdəndir. XX əsrin ilk onilliklərində Üzeyir 

Hacıbəyli və Müslüm Maqomayevlə yanaşı Zülfüqar Hacıbəyov da 

milli musiqili teatrın yaradılmasında yaxından iştirak etmiş, opera və 

musiqili komediya janrlarının inkişafında mühüm rol oynamışdır. 

“Aşıq Qərib” muğam operası (1916), eləcə də “Əlli yaşında cavan” 

(1909), “Evliykən subay” (1911) musiqili komediyaları ilə milli 

musiqili teatrımızın əsaslarını qoyan Zülfüqar Hacıbəyov dahi Üzeyir 

Hacıbəylinin yolunu davam etdirən, dövrünün musiqi mədəniyyətinə 

sıx surətdə bağlı olan sənət xadimlərindəndir. 

Bu gün Azərbaycan musiqi mədəniyyətinin dünya səviyyəsində 

tanındığı, Şərq mədəniyyətinə marağın daha da artdığı bir dövrdə 

milli peşəkar musiqimizin təməlini qoyan bəstəkarların 

yaradıcılığının hərtərəfli və daha dərindən öyrənilməsinə böyük 

ehtiyac duyulur. Azərbaycan musiqili teatrının formalaşmasında 

mühüm rol oynayaraq respublikada bir çox maarifçilik 

təşəbbüslərinin təşkilatçısı və bilavasitə iştirakçısı olan Zülfüqar 

Hacıbəyovun yaradıcılığının musiqişünaslıq elmi nöqteyi-nəzərindən 

öyrənilməsi böyük aktuallıq kəsb edir. Zülfüqar Hacıbəyovun 

yaradıcılığının bir qədər kölgədə qalması milli musiqişünaslıqda 

narahatlıq doğuran məsələlərdən biridir. Onu da qeyd etməliyik ki, 

milli musiqişünaslıqda müəyyən dövrlərdə Zülfüqar Hacıbəyovun 

yaradıcılığına maraq olmuşdur. Bununla yanaşı bu gün bəstəkarın 

yaradıcılığının kölgədə qalan tərəflərinin ətraflı işıqlandırılmasına 

böyük ehtiyac duyulur. Çünki Zülfüqar Hacıbəyovun yaradıcılığında 

hələ tədqiq olunmamış sahələr çoxdur. M.Füzuli adına Əlyazmalar 

İnstitutunun arxivindəki materialları araşdırarkən Zülfüqar 

Hacıbəyovun arxivi ilə yaxından maraqlanıb onun yarımçıq qalan, 

eləcə də tam şəkildə bitirilsə də səhnəyə qoyulmayan bir sıra 

operalarının əlyazmaları ilə rastlaşdıq. Eyni zamanda arxivdə 

bəstəkarın bir çox mahnılarının əlyazmalarını nəzərdən keçirdik. Bu 

əldə olunan materialların tədqiqi böyük aktuallığa malikdir. Konkret 

əlyazma materialları əsasında bəstəkarın musiqiçilərə tanış olmayan, 

işıq üzü görməyən operaları və mahnılarının araşdırılıb tədqiq 

edilməsi, tarixi nöqteyi-nəzərdən onun üslubunun bir sıra cəhətlərinə 

aydınlıq gətirilməsi musiqişünaslıq üçün çox önəmlidir. Tədqiqat 

zamanı müəyyən bucaq altında Zülfüqar Hacıbəyovu əhatə edən 

mühitlə bağlı digər bəstəkarların yaradıcılığı ilə əlaqəli təhlil, dövrün 

xüsusiyyətləri ilə bağlılıq böyük maraq doğuran məsələlərdəndir. 

Qeyd etdiyimiz kimi, Zülfüqar Hacıbəyovun yaradıcılığı, 

xüsusən onun “Aşıq Qərib” operası, eləcə də musiqili komediyaları 

müəyyən dövrlərdə tədqiqatçıları özünə cəlb etmişdir. Bəstəkarın 

həyat və yaradıcılığı, musiqili-səhnə əsərləri musiqişünas 

C.Cəbrayılbəylinin Zülfüqar Hacıbəylinin yaradıcılığına həsr etdiyi 

“Z.Hacıbəyov” kitabında1 öz əksini tapmışdır Hələ ötən əsrin 60-cı 

illərində musiqişünas L.Zülfüqarova bəstəkarın musiqili 

komediyalarına dair maraqlı elmi məqalə ilə Ü.Hacıbəyov adına 

ADK-nın “Elmi xəbərlərində”2 çıxış etmişdir. 

Bəstəkarın səhnə əsərlərinin hər növbəti quruluşu haqqında 

dövri mətbuatda publisist səpkidə məqalələr dərc edilmişdir. 

Musiqişünas C.Cəbrayılbəyli 2009-cu ildə Bakıda keçirilən 

“Muğam aləmi” Beynəlxalq Elmi Simpoziumunda Zülfüqar 

Hacıbəyovun  “Aşıq Qərib”  muğam operası haqqında dəyərli 

məruzə ilə çıxış etmişdir3. Bu elmi məruzədə “Aşıq Qərib” 

operasının musiqili-dramaturji və üslub xüsusiyyətləri, xor səhnələri, 

muğamın tətbiqi məsələləri hərtərəfli işıqlandırılmışdır. Bütün bu 

qeyd olunan ədəbiyyat bizə tədqiqat zamanı böyük dəstək olmuşdur. 

Eyni zamanda musiqişünas E.Abasova4, L.Karagiçeva5, 

                                                 
1 Cəbrayılbəyli, C.M. Zülfüqar Hacıbəyov/ C.M.Cəbrayılbəyli. – Bakı: İşıq, – 

1985. – 104 s. 
2 Зульфугарова, Л. Музыкальные комедии Зульфугара Гаджибекова // – Баку: 

Ученые записки Аз. Гос. Консерватории им. Уз.Гаджибекова, – 1966. №2/4, – 

с. 3-20. 
3 Cəbrayılbəyli, C.M Zülfüqar Hacıbəyovun “Aşıq Qərib” muğam operası // 

“Muğam aləmi” Beynəlxalq Elmi simpoziumun materialları, – Bakı: Şərq-Qərb, – 

18-20 mart, – 2009, – s. 93-96. 
4 Абасова, Э.A. Оперы и музыкальные комедии Узеира Гаджибекова / 

Э.А.Абасова. – Баку: АН Азерб. ССР, – 1961. – 192 стр. 
5 Карагичева, Л.Б. Мугамная опера Азербайджана // – Москва: Советская 

музыка, – 1988.  №12, – с. 86-93.  

G.Vəzirovanın6 muğam operalarına dair tədqiqatlarında “Aşıq Qərib” 

operasına dair bir sıra mülahizələr mövcuddur. 

Tarixi baxımdan materialları izləyərkən jurnalist Qulam 

Məmmədlinin “Üzeyir Hacıbəyov – həyat və yaradıcılığının 

salnaməsi”7 kitabındakı arxiv materiallarına və A.Sarabskinin 

Azərbaycan musiqili teatrının yaranması və inkişafından bəhs edən 

kitablarındakı8 materiallara müraciət etmişik. 

Onu da qeyd etməliyik ki, musiqi təhsilinin müxtəlif 

mərhələləri üçün nəzərdə tutulan Azərbaycan musiqi ədəbiyyatı və 

musiqi tarixi dərsliklərində Zülfüqar Hacıbəyovun həyat və 

yaradıcılığına dair mövzular çox az və qısa imformasiya şəklində 

verilir9,10,11. Ümidvarıq ki, bu dərsliklərin nəşrində və sonrakı 

redaktələrində, eləcə də yeni dərsliklərdə bəstəkarın həyat və 

yaradıcılığı geniş və ətraflı şəkildə işıqlandırılacaqdır. 

Hal-hazırkı tədqiqat işinin I fəsli “XIX əsrin sonu – XX əsrin 

əvvəllərində Azərbaycanın musiqi həyatına bir nəzər” adlanır. Bu 

mövzu ətrafında Ü.Hacıbəyli12,13,, E.Abasova14, G.Abdullazadə15, 

                                                 
6 Везирова, Г.Х. Мугамные оперы: История и современное состояние жанра / 

Г.Х.Везирова. – Баку: Элм, – 2005. – 140 с. 
7 Məmmədli, Q.M. Üzeyir Hacıbəyov. Həyat və yaradıcılığının salnaməsi / 

Q.M.Məmmədli. – Bakı: Yazıçı, – 1984. – 462 s.  
8 Сарабский, A.Г. Возникновение и развитие Азербайджанского музыкального 

театра  (до 1917 г.) / А.Г.Сарабский. – Баку: Изд.АН Аз. ССР, – 1968. – 273 с. 
9 Qasımova, S.C. Azərbaycan sovet musiqi ədəbiyyatı / S.C.Qasımova, 

N.H.Bağırov. – Bakı: Maarif, – c.1. – 1984. – 221 s.  
10 Зейдман, Б.И. Опера и балет в Азербайджане // – Баку: Азербайджанская 

музыка, Ишыг, – 1961. – c. 151-194. 
11 История Азербайджанской музыки / Под. ред. С.Ф. Дашдамировой. – Баку: 

Маариф, – 1992. – 302 с. 
12 Hacıbəyli, Ü.Ə. Əsərləri: [3 cilddə] / Ü.Ə.Hacıbəyli. – Bakı: Azərb. SSR EA, – 

c.1. – 1964. – 318 s. 
13 Hacıbəyov, Ü.Ə. Azərbaycan musiqi həyatına bir nəzər / Seçilmiş əsərləri. / 

Ü.Ə.Hacıbəyov. – Bakı: Azərbaycan SSR EA Nəşriyyatı, – c.2. –1965. – s. 215-

225. 
14 Абасова, Э.А. Очерки музыкального искусства Советского Азербайджана 

(1920-1956) / Э.А. Абасова, Касимов К.А. – Баку: Элм, – 1970. – 178 с. 
15 Abdullazadə, G.A. Üzeyir bəydən bizə miras – bizdən Üzeyir bəyə hədiyyə // – 

Bakı: Musiqi dünyası,  – 2005. № 3-4 (25), – s. 18-20. 

F.Şuşinski16, M.Dilbazova17, F.Əliyeva18,19, İ.Köçərli20 və 

N.İsmayılzadənin21 tədqiqatlarında bir sıra materiallar mövcuddur. 

Təbiidir ki, bu materiallar iş üçün mühüm baza rolunu 

oynamaqla yanaşı, müəyyən istiqamət vermişdir. 

Bizim əsas məqsədimiz dissertasiyada Z.Hacıbəyovun şəxsi 

arxivində qorunub saxlanılan “Üç aşiq”, A.Şaiq adına ev-muzeyində 

olan “Nüşabə” operası və bəstəkarın bir sıra kütləvi mahnılarının 

tədqiqidir. Bu qeyd olunan əsərlər heç bir ədəbiyyatda işlənilməmiş 

və tədqiq edilməmişdir. 

Tədqiqatın obyekti və predmeti. Tədqiqatın obyektini 

Zülfüqar Hacıbəyovun vokal-instrumental yaradıcılığı, predmetini 

isə opera, musiqili komediya və mahnılarının araşdırılması təşkil 

edir. Bu qeyd olunan əsərlər heç bir ədəbiyyatda işlənilməmiş və 

tədqiq edilməmişdir. 

Tədqiqatın məqsəd və vəzifələri. Tədqiqatın əsas məqsədi 

bəstəkarın səhnədə nümayiş etdirilmiş əsərləri ilə yanaşı, işıq üzü 

görməyən bir sıra əsərlərinin tədqiq edilərək araşdırılmasıdır. 

Tədqiqat işinin məqsədindən çıxış edərək, aşağıdakı vəzifələr 

qarşıya qoyulmuşdur: 

- Təhlil olunan əsərlərdə ideya və bədii məzmunun, musiqi 

üslubunun bir sıra xüsusiyyətlərinin aşkar edilməsi; 

- Əsərlərin yarandığı dövr, onların yaranma tarixi haqqında bir 

sıra faktların arxiv materialları əsasında aşkara çıxarılması; 

                                                 
16 Şuşinski, F.H. Azərbaycan xalq musiqiçiləri / F.H.Şuşinski. – Bakı: Yazıçı, – 

1985. – 478 s. 
17 Дилбазова, М.Х. Из музыкального прошлого Баку / X.M.Дилбазова. – Баку: 

Ишыг, – 1985. – 136 с. 
18 Əliyeva, F.Ş. XX əsr Azərbaycan musiqi mədəniyyətinin qaynaqları: [3 cilddə] / 

F.Ş.Əliyeva. – Bakı: Nurlan, – c.1. – 2005. – 362 s. 
19 Əliyeva, F.Ş. XX əsrin I yarısının tarixi inkişaf  kontekstində Azərbaycan musiqi 

mədəniyyəti: /sənətşünaslıq üzrə elmlər doktoru dis. avtoreferatı. / – Bakı, 2008. – 

46 s. 
20 Köçərli, İ.T. Zülfüqar Hacıbəyov və Azərbaycan musiqi folkloru / İ.T.Köçərli. – 

Bakı: ADMİU mətbəəsi, – 2019. – 125 s. 
21 İsmayılzadə, N.C. Köhnə Bakının müsəlman gecələri // – Bakı: Musiqi dünyası, 

– 2005. № 3-4 (25), – s. 83-86. 

- Bəstəkarın əlyazma şəklində qorunub saxlanılan əsərlərinin 

işıq üzü görməməsinin səbəblərinin tarixi sənədlər əsasında 

araşdırılıb üzə çıxarılması. 

Tədqiqat metodları. Dissertasiya işində Z.Hacıbəyovun 

nəzərdən keçirilən əsərlərinin tədqiqi tarixi və metod parametrinə 

aiddir. Bəstəkarın yaradıcılığına tarixi yanaşma prinsipi vacib 

metodlardandır. Təhlil olunan əsərlər XX əsrin başlanğıcından 

başlayaraq müxtəlif dövrlərdə əhəmiyyətli janrların tarixi inkişafını 

üzə çıxartmaq baxımından tarixilik prinsipinə görə tətbiq olunmuşdur. 

Bəstəkarın əsərlərinin özünəməxsusluğu araşdırılarkən nəzəri və 

müqayisəli təhlil metodlarından istifadə edilmişdir. Azərbaycan və 

xarici ölkə musiqişünaslarının tədqiqatlarında işlənmiş elmi-nəzəri 

konsepsiyalar dissertasiya işinin metodoloji əsasını təşkil edir. 

Müdafiəyə çıxarılan əsas müddəalar. Tədqiqat işində təqdim 

olunan əsas müddəalar aşağıdakılardır: 

- Zülfüqar Hacıbəyovun vokal-instrumental yaradıcılığının 

Azərbaycan musiqi mədəniyyətinin inkişafında mühüm əhəmiyyət 

kəsb etməsi; 

- Z.Hacıbəyovun geniş həcmli vokal irsinin milli musiqi 

ənənələrinə və üslub rəngarəngliyinə əsaslanması; 

- Z.Hacıbəyovun vokal-instrumental əsərlərinin mövzu və janr 

müxtəlifliyi, opera, musiqili komediya və mahnılarının ətraflı 

araşdırılması; 

- Z.Hacıbəyovun folklorşünas kimi fəaliyyətinin öyrənilməsi 

və milli musiqinin tədqiqi istiqamətində rolunun 

müəyyənləşdirilməsi; 

- Z.Hacıbəyovun əlyazma şəklində olan vokal-instrumental 

əsərlərinin üzə çıxarılması; 

- Z.Hacıbəyovun vokal-instrumental əsərlərində professional 

bəstəkarlıq musiqi ənənələri ilə Azərbaycan milli musiqisinin 

xüsusiyyətlərini üzvi şəkildə birləşdirməsi; 

- Z.Hacıbəyovun özünəməxsus bəstəkarlıq dəst-xəttinin onun 

əsərlərində əks olunması. 

Tədqiqatın elmi yeniliyi. Dissertasiyanın elmi yeniliyi onun 

rakursu ilə müəyyən edilir. Tədqiqatın mövzusu – “Bəstəkar 

Zülfüqar Hacıbəyovun yaradıcılığında vokal-instrumental janrı” 

olub, onun kütləvi mahnılarını, bir folklorşünas kmi fəaliyyətini, 

musiqili komediyalarını, səhnəyə qoyulmamış operalarını əhatə edir. 

“Vokal-instrumental yaradıcılıq” anlayışı burada konkret deyil, 

ümumiləşmiş şəkildə tətbiq edilir. 

Bəstəkarın xor əsərlərinin əlyazmaları saxlanılmadığı üçün onlar 

təhlildə yerini almamışdır. Əsasən səhnəyə qoyulmayan musiqili-teatr 

janrları əhatə olunmuş və onlar bəstəkarın vokal-instrumental 

yaradıcılığına aid edilmişdir. Çünki bu əsərlər tamaşaya qoyulmadığı 

üçün vokal-instrumental musiqi nümunəsi kimi araşdırıla bilər. Həm 

də opera janrı ümumiyyətlə, kantata və oratoriya janrları ilə yanaşı iri 

vokal-instrumental musiqi formaları sahəsinə aiddir. 

İşin başlıca elmi yeniliyi ondan ibarətdir ki, əlyazma nümunələri 

əsasında Zülfüqar Hacıbəyovun işıq üzü görməyən “Üç aşiq” operası 

(bütövlükdə), bir neçə not yazısı nümunəsi və konkret librettosu qalan 

“Nüşabə” operası, kütləvi mahnıları, eləcə də toplayıb nota saldığı 

folklor nümunələri təhlil edilib araşdırılır. Milli musiqişünaslığımızda 

bu sadalanan əsərləri müfəssəl şəkildə işıqlandıran ətraflı elmi-tədqiqat 

işi yoxdur. Bizim fikrimizcə, hal-hazırkı tədqiqat işində bu məsələyə 

qismən də olsa aydınlıq gətirilmişdir. 

Təhlil nəticəsində irəli sürülən aşağıdakı müddəalar 

dissertasiyanın elmi yenilikləri sayıla bilər: 

- Təhlil prosesində Zülfüqar Hacıbəyovun əlyazma şəklində 

mövcud olan əsərlərinin istifadə edilməsi; 

- Təhlil olunan əsərlərin yarandığı dövrün Azərbaycan professional 

musiqisinin ümumi inkişaf mənzərəsi fonunda tədqiq olunması; 

- Zülfüqar Hacıbəyovun əlyazma şəklində mövcud olan 

əsərlərinin təhlili prosesində bəstəkarın musiqi üslubuna xas olan bir 

sıra xüsusiyyətlərin aşkara çıxarılması; 

- Təhlil olunan əsərlərin Azərbaycan professional musiqisinin 

inkişafının müəyyən mərhələlərində rolu və əhəmiyyətinin 

müəyyənləşməsi. 

Tədqiqatın nəzəri və praktiki əhəmiyyəti. Dissertasiya işi 

Azərbaycan musiqi tarixinin müəyyən mərhələlərini əhatə edir və bu 

istiqamətdə yeni tədqiqatlar üçün elmi mənbə rolunu oynaya bilər. 

Bu nöqteyi-nəzərdən dissertasiyanın əsas müddəa və nəticələri 

Ü.Hacıbəyli adına Bakı Musiqi Akademiyası, Azərbaycan Dövlət 

Mədəniyyət və İncəsənət Universiteti, Azərbaycan Milli 

Konservatoriyasında musiqişünaslıq və mədəniyyətşünaslıqla bağlı 

fənlərin tədrisində öz tətbiqini tapa bilər. 

Təhlil zamanı toxunulan əsas aspektləri və əldə olunan nəticələri, 

dissertasiyada əksini tapan məlumatları və materialları gələcəkdə bir sıra 

yeni elmi tədqiqatlarda mənbə kimi istifadə etmək mümkündür. 

Tədqiqat işində tarixi, analitik və müqayisəli metodlardan 

istifadə edilmişdir. İşin metodoloji əsaslarını opera, musiqili 

komediya, mahnı, folklorşünaslıq problemləri ilə məşğul olan 

alimlərin tədqiqat işləri təşkil edir. 

Zülfüqar Hacıbəyovun yaradıcılığının təhlilində ilk növbədə 

bəstəkarın qardaşı və silahdaşı, Azərbaycan bəstəkarlıq məktəbinin 

yaradıcısı olan Üzeyir Hacıbəylinin elmi-nəzəri müddəalarından və 

məqalələrindən yararlanmışıq. 

Musiqişünas E.Abasova22, Q.Qasımov23, L.Karagiçeva24, 

X.Məlikov25, S.Qasımova26, G.Vəzirovanın27 Azərbaycanda opera 

janrına aid maraqlı tədqiqatlarına, Azərbaycan musiqisinin inkişaf 

tarixinin məhsuldar araşdırıcılarından biri olan F.Əliyevanın28 elmi 

işlərində tarixi yönümdə işıqlandırılan mülahizələrinə əsaslanmışıq. 

Zülfüqar Hacıbəyovun yaradıcılıq irsinin ilk tədqiqatçılarından 

biri olan C.Cəbrayılbəylinin maraqlı fikirləri, ətraflı təhlilləri hal-

hazırkı tədqiqat işinin yaranmasında müəyyən rol oynamışdır29. 

                                                 
22 Абасова, Э.A. Оперы и музыкальные комедии Узеира Гаджибекова / 

Э.А.Абасова. – Баку: АН Азерб. ССР, – 1961. – 192 стр. 
23 Касимов, К.С. Зарождение и развитие Азербайджанского музыкального театра 

/ К.С.Касимов. – Баку: Изд.-во АН Азерб.ССР, – т. 3. – 1950. – c.158-193. 
24 Карагичева, Л.Б. Мугамная опера Азербайджана // – Москва: Советская 

музыка, – 1988.  №12, – с. 86-93.  
25 Меликов, Х.Г. Особенности стиля и драматургия музыкальных комедии 

Узеира Гаджибекова / Х.Г.Меликов. – Баку: Азмузгиз, – 1963. – 156 с.  
26 Касимова, С.Д. Из истории Азербайджанской оперы и балета (1908-1988) / 

С.Д.Касимова. – Баку: Адильоглы, – 2006. – 231 с. 
27 Везирова, Г.Х. Мугам как фактор национального своеобразия 

азербайджанской оперы: / дис. доктора философии по искусствоведению. / – 

Баку, 1996. – 106 с. 
28 Əliyeva, F.Ş. Musiqi tariximizin səhifələri / F.Ş.Əliyeva. – Bakı: Adiloğlu, – 

2003. – 281 s. 
29 Cəbrayılbəyli C.M. Zülfüqar Hacıbəyov/ C.Cəbrayılbəyli. – Bakı: İşıq, – 1985. – 104 s. 

Aprobasiyası və tətbiqi. Tədqiqat işinin əsas nəticələri və 

müddəaları beynəlxalq xülasələndirmə və indeksləşdirmə 

sistemlərinə daxil olan dövri elmi nəşrlərdə dərc olunan məqalələrdə 

öz əksini tapmışdır. Mövzu ilə bağlı məruzələr elmi-nəzəri 

konfranslarda dinlənilmişdir. 

Dissertasiya işinin yerinə yetirildiyi təşkilatın adı. 

Dissertasiya Ü.Hacıbəyli adına Bakı Musiqi Akademiyasının 

“Musiqi tarixi” kafedrasında yerinə yetirilmişdir. 

Dissertasiyanın struktur bölmələrinin ayrılıqda həcmi qeyd 

olunmaqla dissertasiyanın işarə ilə ümumi həcmi. Dissertasiya 

giriş, dörd fəsil, səkkiz paraqraf, nəticə və istifadə edilmiş ədəbiyyat 

siyahısından ibarətdir. Dissertasiyanın struktur bölmələrinin həcminə 

gəlincə, giriş 9 səhifə (13 083 işarə), I fəsil 26 səhifə (45 982 işarə), 

II fəsil 56 səhifə (79 417 işarə), III fəsil 25 səhifə (30 685 işarə), IV 

fəsil 35 səhifə (45 713 işarə), nəticə isə 4 səhifədən (7 238 işarə) 

ibarətdir. Tədqiqat işinin ümumi həcmi istifadə edilmiş ədəbiyyat 

siyahısı istisna olunmaqla 155 səhifə və 222 118 işarədən ibarətdir 

 

DİSSERTASİYANIN ƏSAS MƏZMUNU 

 

Dissertasiyanın Giriş hissəsində mövzunun aktuallığı və 

işlənmə dərəcəsi, tədqiqatın obyekti, predmeti, məqsəd və vəzifələri, 

metodları, müdafiəyə çıxarılan əsas müddəaları, elmi yeniliyi, nəzəri 

və praktiki əhəmiyyəti, aprobasiyası və tətbiqi, quruluşu haqqında 

məlumat verilir. 

Dissertasiyanın I fəsli “XIX əsrin sonu və XX əsrin 

əvvəllərində Azərbaycanın musiqi həyatına bir nəzər” adlanır. Bu 

dövrlə bağlı əlimizdə çox materiallar olmasa da, əsasən o dövrdə 

yaşayıb-yaradan mütərəqqi insanların xatirələri, fikirləri, əlyazmaları 

bizə böyük dəstəkdir. Tədqiqat işində xanəndə sənətinin, muğam 

sənətinin formalaşmasında, inkişafında iri şəhərlərdə fəaliyyət 

göstərən musiqi məclisləri haqqında məlumat verilmişdir. Bu 

məclislərdə şair, müğənni, ifaçılar və musiqisevərlər toplaşaraq sənət, 

ədəbiyyat, musiqi ilə bağlı olan məsələlər, muğam ifaçılığı ənənələri 

barədə müntəzəm olaraq bu məsələlər ətrafında diskussiyaların 

keçirilməsi və bu gənc ifaçılar muğam sənətinin incəliklərinə 

yiyələnərək musiqi mədəniyyətinə öz gözəl töhfələrini bəxş etmişdilər. 

XIX əsrin ikinci yarısında Şamaxıda Seyid Əzim Şirvaninin başçılıq 

etdiyi “Beytüs-Səfa”, Şuşada Xurşud Banu Natəvanın “Məclisi-üns”, 

Mir Möhsün Nəvvabın “Məclisi-fəramuşan”, Məşədi Malik 

Mansurovun rəhbərlik etdiyi musiqi məclisləri tarixin yaddaşında 

böyük iz qoymuşdur. 

Azərbaycan musiqi mədəniyyətinin inkişafının çox mühüm bir 

tarixi kəsiyində musiqi məclisləri ilə yanaşı muğam sənətinin nəzəri 

baxımdan öyrənilməsi də böyük əhəmiyyət kəsb edirdi. Çox 

ensiklopedik bir şəxsiyyət olan Mir Möhsün Nəvvab Qarabağinin 

(1833-1918) “Vüzühul-Ərqam” (1884) muğam sənətini öyrənənlər 

və ifaçılar üçün nəzərdə tutulmuş risaləsi hər bir musiqiçilər üçün 

örnək olmuşdur. 

XIX əsrin sonu – XX əsrin əvvəllərində mövcud olan musiqi 

məclisləri muğam sənətinin inkişafında mühüm rol oynayan sənət 

ocaqları kimi Azərbaycanın musiqi həyatında çox böyük əhəmiyyət 

daşıyırdı. 

XX əsrin əvvəllərində xanəndə sənəti daha geniş vüsət alır. 

Cabbar Qaryağdıoğlu, Həmid Malıbəyli, Zabul Qasım, Şəkili 

Ələsgər, İslam Abdullayev, Seyid Şuşinski kimi xanəndələr el 

şənlikləri və bayramlarda çıxış edirlər. Muğam ifaçılarını müşayiət 

edən çalğıçıların fəaliyyəti ilə bağlı instrumental muğam ifaçılığı 

inkişaf etməyə başlayır. Xanəndəni müşayiət edən tarzən və kamança 

ifaçısı “sazandələr ansamblı” adını alır. Xanəndə sənətinin inkişafı 

ilə bağlı tar və kamança alətləri təkmilləşir. 

XIX əsrin sonuna doğru xanəndə sənəti, el şənlikləri, məclislər 

və toylar çərçivəsindən çıxaraq teatr və konsert salonlarına yol açır. 

Artıq xanəndə qrupları teatr antraktlarında çıxış etməyə başlayırlar. 

Tiflis və Şuşada ilk dəfə belə çıxışlar təşkil edilir. Onu da qeyd 

etməliyik ki, Azərbaycan dram teatrı ümumilikdə musiqili teatrın 

təməlinin qoyulmasında mühüm rol oynamışdır. İstər həvəskar, 

istərsə də peşəkar aktyorlar tərəfindən hazırlanan teatr tamaşalarında 

musiqiyə geniş yer ayrılırdı. Tədricən teatrlarda musiqili tamaşalar 

nümayiş etdirilməyə başladı. M.Dilbazovanın həmin dövrün dövri 

mətbuat sənədlərindən araşdırmalarına əsasən “belə musiqili 

tamaşalardan birinin 1895-ci ildə nümayişi haqqında 

“Петербургский листок” (“Peterburq səhifələri”) və “Qafqaz” 

qəzetlərinin noyabr və dekabr nömrələrindən”30 məlumat almaq olar. 

Musiqi tarixinə aid tədqiqatlardan məlumdur ki, ilk musiqili tamaşa 

da Şuşa şəhərində 1897-ci ildə səhnədə göstərilmişdir. Bu, 

Azərbaycanın görkəmli yazıçısı Əbdürrəhim bəy Haqverdiyevin 

təşəbbüsü və rəhbərliyi ilə Füzulinin poemasına əsaslanan “Məcnun 

Leylinin məzarı üstündə” adlı bir tamaşa idi. Bu tamaşa gənc Üzeyir 

Hacıbəyliyə də böyük təsir göstərərək, sonradan ilk milli opera 

“Leyli və Məcnun”un yaranmasında böyük rol oynamışdır31. 

XIX əsrin sonu – XX əsrin əvvəllərində Azərbaycanın musiqi 

həyatında, musiqi mədəniyyətinin inkişafında Şuşa şəhərinin rolu 

danılmazdır. Azərbaycanda ilk Şərq konserti də elə 1901-ci ildə 

Əbdürrəhim bəy Haqverdiyevin rəhbərliyi altında Şuşada 

Xandəmirovun teatrında təşkil edilmişdi. 1902-ci il yanvarın 11-də 

Bakıda ilk dəfə olaraq Şərq musiqisi konserti keçirilirdi. 1903-cü il 

yanvarın 27-də Hacı Zeynalabdin Tağıyevin teatrında ikinci Şərq 

konserti baş tutdu. 

Şərq konsertlərinin coğrafiyası genişlənərək Azərbaycanın 

hüdudlarını aşmağa başladı. 1912-ci ildə Varşavada xalq mahnıları 

və muğamları vala köçürən şirkətin tədbirindən qayıdarkən, Cabbar 

Qaryağdıoğlu Moskvada öz dostları ilə birlikdə Şərq konserti təşkil 

etməyi qərara alır. Bu konsertdə Keçəçi oğlu Məhəmməd, Məşədi 

Məmməd Fərzəliyev, Qurban Pirimov çıxış edirlər. 

Şərq konsertləri və Şərq musiqi gecələri ilə yanaşı, XX əsrin 

əvvəllərində Azərbaycanın musiqi həyatında Bakıda keçirilən 

Müsəlman gecələri də böyük iz qoymuşdur. Bu tədbir “Nəşr-Maarif” 

və “Nicat” xeyriyyə cəmiyyətləri tərəfindən keçirilərək xeyriyyə 

məqsədi daşıyırdı. XIX əsrin sonunda Azərbaycanın musiqi 

məişətində dini tamaşaların – şəbihlərin də musiqili teatrın 

yaranmasında müəyyən rolu olmuşdur. Müsəlman təqvimində matəm 

günləri ilə bağlı olan belə tamaşalar özündə teatr ünsürlərini 

daşıyırdı. Şərq və Qərb ənənələrini özündə birləşdirən Bakı şəhəri 

                                                 
30 Дилбазова, М.Х. Из музыкального прошлого Баку / X.M.Дилбазова. – Баку: 

Ишыг, – 1985. – 136 с. 
31 Абасова, Э.А. Узеир Гаджибеков - путь жизни и творчества / Э.A.Абасова. 

– Баку: Элм, – 1985. – 200 с.  

XIX əsrin sonu və XX əsrin əvvəllərində Azərbaycanın əsas musiqi 

ocaqlarından biri idi. Azərbaycanın musiqi həyatındakı bütün 

musiqi-təşkilati və maarifçilik işləri Bakıda baş verirdi. 

XX əsrin əvvəllərində Azərbaycan tarixi inkişafının yeni 

mərhələsinə daxil olur. İctimai və iqtisadi həyatda baş verən 

dəyişikliklər, milli azadlıq hərəkatının başlanması mədəniyyətin 

inkişafı üçün stimul oldu. Bu hadisələr milli bəstəkarlıq məktəbinin 

və ilk milli operanın yaranması üçün zəmin yaratdı. Azərbaycan 

dram teatrının görkəmli korifeyləri – H.Ərəblinski, H.Sarabski, 

C.Zeynalov, M.Əliyev, S.Ruhulla dram aktyorları olmaqdan əlavə, 

həm də müğənni kimi çalışıb fəaliyyət göstərirdilər. Azərbaycanda 

musiqili teatrın yaranması və inkişafında maarifçi təşkilatların da 

müəyyən rolu olmuşdur. Belə maarifçi təşkilatlardan biri 1906-cı ildə 

yaradılan “Nicat” cəmiyyəti idi. Bu cəmiyyətin başında H.Sarabski, 

H.Ərəblinski, M.Əliyev, C.Zeynalov, H.Zərdabi, S.Ruhulla, 

bəstəkarlardan Ü.Hacıbəyli və Z.Hacıbəyov dayanırdı. 

Müsəlman Şərqinin ilk operası olan Ü.Hacıbəylinin “Leyli və 

Məcnun” operası (1908) Azərbaycan milli bəstəkarlıq məktəbinin 

ictimai-iqtisadi yüksəlişinin təməlini qoydu. Milli şüurun yetişməsi 

nəticəsində Azərbaycanın musiqi həyatında baş verən dəyişikliklər 

opera janrının yaranması üçün zəmin yaratdı. XX əsrin başlanğıc ilk 

onilliyində Ü.Hacıbəylinin bu iki operası ilə yanaşı qoyula biləcək 

səhnə əsərləri Z.Hacıbəyovun “Aşıq Qərib” (1916) və 

M.Maqomayevin “Şah İsmayıl” (1916) muğam operaları ola bilərdi. 

İlk milli operalarda əsas etibarilə dram aktyorları çıxış etsələr 

də, onlar musiqi sənətinin incəliklərinə, yəni əsas etibarilə muğama 

yaxşı bələd idilər. Bununla bərabər Azərbaycan səhnəsində ilk 

tamaşaları kişi müğənnilər ifa edirdilər. Tədricən səhnəyə qadınlar 

cəlb edilməyə başladılar. XX əsrin başlanğıcında musiqili teatrın 

inkişafında 1916-cı ildə yaradılmış “Z. və Ü. Hacıbəyov qardaşları 

müdiriyyəti” də böyük rol oynamışdır. 

Beləliklə, XIX əsrin sonu – XX əsrin əvvəllərində 

Azərbaycanın musiqi həyatına ətraflı şəkildə nəzər saldıqda iki 

başlıca təmayülü qeyd edə bilərik. Birincisi – Azərbaycan bəstəkarlıq 

sənətinin təməlinin qoyulması üçün bu dövrdə zəmin yaradılmış 

oldu. İkincisi – XX əsrin başlanğıc onilliklərində Azərbaycanda 

Ü.Hacıbəyli tərəfindən bəstəkarlıq məktəbinin təməli qoyuldu. İlk 

dəfə musiqili teatr sənətində intişar tapan bu məktəbin 

yaradılmasında Ü.Hacıbəyli ilə yanaşı M.Maqomayev və 

Z.Hacıbəyov bu sahədə çalışaraq Azərbaycan mədəniyyətini Avropa 

peşəkar musiqisinin geniş yoluna çıxartmağa nail oldular. Bu üç 

bəstəkarın XX əsrin əvvəllərində yaradıcılığı Azərbaycanın musiqi 

mədəniyyətində mühüm bir mərhələni təşkil edir. 

II fəsil “Zülfüqar Hacıbəyovun opera yaradıcılığı” adlanır. 

Bu fəsil 3 paraqrafdan ibarətdir. 

2.1. “Aşıq Qərib” operası” adlanır. Z.Hacıbəyov milli folklor 

zəminində ilk professional musiqi formalarının yaranmasında 

mühüm rol oynamışdır. Ü.Hacıbəyli və M.Maqomayevin ilk musiqili 

səhnə əsərləri kimi onun səhnə əsərləri də Azərbaycanda müasir 

professional bəstəkar yaradıcılığının ilk nümunələri idi. Bu əsərlərdə 

folklor formaları ilə Avropa musiqi janrı nümunələrinin sintezini 

yaratmaq təşəbbüsü edilmişdir. 

1915-ci ildə Z. Hacıbəyov yaradıcılığında mühüm yer tutan 

“Aşıq Qərib” operasını bəstələyir. 4 pərdə və 8 şəkildən ibarət olan 

operanın librettosunu bəstəkar özü yazır. Libretto bütün 

Zaqafqaziyada məşhur olan aşıq dastanının süjetinə əsaslanır. 

“Aşıq Qərib” operası Ü.Hacıbəylinin “Əsli və Kərəm” 

operasının ənənələri ilə qırılmaz tellərlə bağlıdır. Məhəbbət lirikası, 

saf və əbədi sevgi uğrunda mübarizə bu iki operanı bir-birilə 

birləşdirir. 

Senzuradan icazə sənədi gələnə qədər artıq yerli Bakı mətbuatı 

Z.Hacıbəyovun “yeni müsəlman operasını” bitirməsi və güclü 

məşqlər aparılması haqqında xəbəri dərc etmişdi. 13 may 1916-cı il 

tarixində operanın H.Z.Tağıyev teatrında premyerasından bir neçə 

gün əvvəl “Kaspi” qəzetinin səhifələrində opera haqqında belə bir 

xəbər verilir ki, operanın böyük hissəsi xalq motivlərindən, eləcə də 

müəllifin öz kompozisiyalarından təşkil olunmuşdur32. Süjet xalq 

rəvayətlərindən götürülmüşdür. Bu xəbərdə yeni operanın premyerası 

günü yada salmaqla əlavə edilmişdi: “Bu operada müsəlman 

səhifəsinin ən güclü qüvvələri iştirak edir. Böyük qarışıq kişi və 

qadın xoru 20-ə yaxın orijinal və xalq motivlərini ifa edəcəkdir. Baş 

                                                 
32 Z.Hacıbəyovun “Aşıq Qərib” operası // “Kaspi” qəzeti. – 1916, 13 may. – s. 4. 

rollarda H.Sarabski və Ə.Ağdamski çıxış edəcək. Pyes üçün yeni 

dekorasiyalar hazırlanmışdır”33. 

Onu da qeyd etməliyik ki, operanın təhlilini M.Füzuli adına 

Əlyazmalar İnstitutunun arxivindəki bəstəkarın şəxsi fondundan əldə 

etdiyimiz klavir əsasında (əlyazma) aparmışıq34. Bu nüsxə çox 

genişdir. 

“Aşıq Qərib” muğam operasıdır. Əksər muğam operalarında 

olduğu kimi, burada da qəhrəmanların əsas səciyyəsi muğamlarda 

açılır. Operada əsas qəhrəman aşıqdir. Məlum olduğu kimi, zərbi 

muğamlar aşıq musiqisi ilə sıx əlaqəlidir. Qəribin partiyasında zərbi 

muğamlardan ardıcıl istifadə olunması onun aşıq mənşəyini nəzərə 

çarpdırır. “Aşıq Qərib” operasında “Şur”, “Segah”, “Şüştər”, 

“Bayatı-Şiraz” muğamlarına xas olan obrazların vokal partiyasında 

geniş yer verilməsi bu obrazların obraz-emosional məzmunu ilə sıx 

bağlıdır. Operanın əvvəlində nikbin ruhlu muğamlar, ayrılıq 

səhnələrində isə lirik-elegik ruhlu muğamlar verilir. 

Muğamlarla yanaşı bəstəkar operada bir sıra xalq 

mahnılarından sitatlar da istifadə etmişdir. II pərdədən Mahmudun 

Tiflisdəki çayxanasında Aşıq Vəlinin rəqqasə Qara qızın şərəfinə ifa 

etdiyi “Mənim öz yarıma bax” mahnısında, III pərdədən qızlar xoru 

“Yaz açılıb, novruz olub”, III pərdədən Ağca qızın xor ilə birlikdə ifa 

etdiyi “Bizim yerdə ördək olar, qaz olar” II mahnısında, həmin 

pərdədə Qəribin elçilərinin ifa etdiyi qadın xorunda – “Allahın əmrilə 

gəlmişik, xacə” nümunələrini göstərmək olar. 

Maraqlıdır ki, bəstəkar mənfi personaj – Şahvələdi muğamla 

səciyyələndirmir. Muğamlar əsas etibarilə Aşıq Qərib və Şahsənəmin 

partiyasında verilir. Muğam improvizələri bir növ vokal hekayət 

xarakteri daşıyır. 

“Aşıq Qərib” operasındakı xorların daha maraqlı bir 

xüsusiyyəti burada əsas obraz, personajla xorların dialoqa girməsidir. 

                                                 
33 Сарабский, A.Г. Возникновение и развитие Азербайджанского 

музыкального театра  (до 1917 г.) / А.Г.Сарабский. – Баку: Изд.АН Аз. ССР, – 

1968. – 273 с. 
34 Hacıbəyov, Z.Ə. “Aşıq Qərib” operası (Azərbaycan dilində əlyazması). [Notlar]: 

// M.Füzuli adına Əlyazmalar İnstitutu, Fond № 29, arxiv № 50, qovluq № 7 (48), 

iş № 27673, s.v. № 1, vərəq – 195.  

Bu, operanın özünəməxsus musiqili dramaturji konsepsiyasıdır. 

Qeyd edək ki, operada baş qəhrəmanların ayrıca ariyası, ansambl 

səhnəsi yoxdur. Kompozisiya dastan üzrə qurulur, nəsr (danışıq 

dialoqları) və musiqi (nəzm) dastanda olduğu kimi növbələşir. Buna 

görə də musiqi dramaturgiyasında xorlar şərhçi rolu oynayır. 

Operadakı qadın xorları ikisəsli, qarışıq tərkibli xorlar isə üçsəslidir. 

Xorlar əsasən sadə ikihissəli formadadır, lirik təsnifləri xatırladır. 

Ümumiyyətlə, operada qadın xorları üstünlük təşkil edir. 

Ü.Hacıbəylinin muğam operaları daha çox lirik faciələr idi. 

Z.Hacıbəyovun “Aşıq Qərib” operası isə nikbin sonluqla tamamlanır. 

Burada dastan süjeti ilə yanaşı bir qədər nağıl janrının xüsusiyyətləri 

də özünü büruzə verir. Azərbaycan nağılları üçün səciyyəvi olan 

Dərviş obrazının artıq birinci pərdədə verilməsi, onun muğam solosu, 

bunu bir daha təsdiqləyir. Hadisələr operada aramla inkişaf edir ki, 

bu da nağıl janrının xüsusiyyətlərindən irəli gəlir. 

2.2. “Üç aşiq” operası” adlanır. Milli musiqili teatrımızın 

yaradıcılarından biri olan Zülfüqar Hacıbəyovun yarım əsrlik dövrü 

əhatə edən yaradıcılıq yolu var ki, burada naməlum səhifələr hələ də 

açılmamış qalmaqdadır. Bu naməlum səhifələrdən biri də bəstəkarın 

“Üç aşiq” nağıl operasıdır. 

Musiqişünas C.Cəbrayılbəylinin Z.Hacıbəyov haqqında verdiyi 

məlumata əsasən “Üç aşiq” operası inqilaba qədərki və sovet 

dövrlərində tamaşaya qoyulmamışdır35. 

M.Füzuli adına Əlyazmalar İnstitutunun arxivindən əldə edilən 

Z.Hacıbəyovun tərcümeyi-halında bəstəkarın həyat və yaradıcılığı 

haqqında bir sıra faktlarla yanaşı, “Üç aşiq” operası haqqında 

maraqlı bir açıqlama ilə rastlaşırıq. Burada Z.Hacıbəyov “Üç aşiq” 

adlı xalq əfsanəsi süjeti əsasında 1919-cu ildə opera yazması 

haqqında məlumat verir. Bəstəkar hətta bunu da qeyd edir ki, opera 

üzərində yenidən işləmişdir və rus səhnəsində çoxluq təşkil etsə də, 

Azərbaycan səhnəsində bu tipli opera yoxdur. 

Bu dövr Azərbaycanda opera janrı haqqında gərgin 

diskussiyaların getdiyi vaxtda Z.Hacıbəyovun bu operasının ərsəyə 

gəlməsi təbii ki, çox çətin idi. Onu da qeyd edək ki, bəstəkarın “Aşıq 

                                                 
35 Cəbrayılbəyli, C.M. Zülfüqar Hacıbəyov/ C.M.Cəbrayılbəyli. – Bakı: İşıq, – 

1985. – 104 s 

Qərib” muğam operasından xronoloji baxımdan çox qısa bir zaman 

kəsiyi ilə ayrılan “Üç aşiq” sırf Avropa tipli nağıl süjetinə əsaslanan 

bir opera olmalı idi. 1920-ci illərdə isə tamamilə başqa mövzular 

tələb olunurdu. Bu günün prizmasından “Üç aşiq” operasının 

süjetində bir qədər bəsitlik və sadəlövhlük nəzərə çarpır. Librettonun 

da özünəməxsus nöqsanları vardır. Hətta operanın musiqi üslubu, 

obrazların səciyyəsi, əsərin dramaturgiyasında not klaviri üzərində 

işləyərkən müəyyən çatışmazlıqlar aydın nəzərə çarpır. Bu da 

təbiidir. Ü.Hacıbəyli, M.Maqomayevin muğam operaları, eləcə də 

Z.Hacıbəyovun özünün “Aşıq Qərib” operasından sonra birdən-birə 

Avropa üslublu opera yaratmaq çox çətin idi və “Üç aşiq” operası bir 

növ eksperiment xarakteri daşıyırdı. 

“Üç aşiq” operası muğam operalarından fərqlidir, burada 

obrazların səciyyəsi solo çıxışlarda verilir. Operanın nağıl süjeti ilə 

bağlılılğı məsələsi üzərində də qısaca açıqlama vermək istərdik. 

Burada nağıldan çox əfsanə, rəvayətə yaxınlıq özünü büruzə verir. 

“Üç aşiq” operasını araşdırarkən bu əsərdə bir sıra 

xüsusiyyətlər aşkarlamağa nail olduq. Onu da qeyd edək ki, bəstəkar 

burada Azərbaycan nağıllarının tipik, səciyyəvi obrazlarını 

yaratmağa cəhd göstərmiş, xalq nağıllarına xas olan cəhətləri 

canlandırmışdır. Operada əsas qəhrəmanların səciyyəsi əsasən 

reçitativ-deklamasiya üslublu ariozolarda açılır. Çıxışların bir çoxu 

kuplet formasındadır. Xor səhnələri şərhçi rolu oynayaraq, səhnədə 

baş verənləri şərh edir. Bu xüsusiyyət muğam operalarından irəli 

gəlir. Bəzi anlarda isə xor müəyyən personajın əhvali-ruhiyyəsini 

davam etdirir, onun dərdinə şərik olur. Məsələn: operanın 

başlanğıcında qızın dərdinə əlac axtaran Vəzirin keçirdiyi hiss və 

duyğuları xor davam etdirir. Bəzən xor məsləhətçi rolunda çıxış edir. 

Qeyd edək ki, ümumiyyətlə, bu operada xorun funksiyasını antik 

faciədə xorun rolu ilə müqayisə etmək olar. 

Operada bəstəkar bəzi vokal partiyalarda improvizə üslubuna 

müraciət etmişdir. Əsərdə demək olar ki, hər şəkilə instrumental giriş 

verilir və bu yığcam lövhələr müəyyən emosional mühiti yaradır. 

Bütün bu sadalanan xüsusiyyətlərlə yanaşı Z.Hacıbəyovun “Üç 

aşiq” operası bəstəkarın üslubu, yazı dəst-xətti və yaradıcılıq 

meylləri haqqında müəyyən məlumatlar əldə etməyə imkan yaradır. 

Operada bitkin vokal nömrələr, geniş inkişaflı ariyalar, 

qəhrəmanların portret səciyyələri yoxdur. Bir sıra iştirakçıların vokal 

partiyaları musiqi üslubu baxımından (melodik, ritmik xüsusiyyətlər, 

harmonik dil) çox oxşardır. Bu operada qabarıq və parlaq obraz 

səciyyələri ilə rastlaşmırıq. İnstrumental epizodlar əsasən uvertüra və 

hər pərdədəki şəkilə girişlə, bir sıra rəqslərlə verilir. Bəzi xorlar isə 

statik xarakterlidir. “Üç aşiq” operasındakı xor səhnələri əsasən 

“Aşıq Qərib” operasının üslubunu davam etdirərək, homofon-

harmonik üslubdadır. Bəzi xor səhnələrində Ü.Hacıbəylinin “O 

olmasın, bu olsun” musiqili komediyasındakı xorlara yaxınlıq özünü 

büruzə verir. Solo vokal nömrələrdə “Arşın mal alan” musiqili 

komediyasından Əsgər və Gülçöhrənin çıxışlarına intonasiya 

yaxınlığı nəzərə çarpır. Qeyd etməliyik ki, “Üç aşiq” operasının 

librettosunu nəzərdən keçirdikdə onun daha çox musiqili pyes 

ruhunda yazılması müşahidə olunur. Əsas qəhrəmanların faciəvi 

taleyi bir növ Ü.Hacıbəylinin muğam operalarını xatırladır. 

Z.Hacıbəyovun nikbin sonluqla tamamlanan “Aşıq Qərib” 

operasından fərqli bu opera faciə ilə bitir. 

2.3. “Nüşabə” operası” adlanır. Z.Hacıbəyovun arxivini 

araşdırarkən bəstəkarın bu vaxta qədər məlum olmayan və yarımçıq 

qalmış əsərlərinin əlyazmaları sırasında “Nüşabə” operası ilə 

rastlaşırıq. Bəstəkarın “Üç aşiq” operasından “Nüşabə”ni zaman 

baxımdan müəyyən məsafə ayırır. “Üç aşiq” operasından çox sonra 

yazılmağa başlayan “Nüşabə” operasının yaranma tarixçəsi ətrafında 

pərakəndə səpələnmiş materiallara nəzər salıb onları cəmləşdirərək 

bu əsər haqqında müəyyən təsəvvürlər əldə etmək mümkündür. Qeyd 

etməliyik ki, “Nüşabə” operasının not materialı üzrə M.Füzuli adına 

Əlyazmalar İnstitutunun arxivindən aşağıdakı materiallar əldə 

edilmişdir:36 

1. III pərdədən rəqs – bu partitura – əlyazmada, həm də bir sıra 

xalq çalğı alətləri qeyd olunmuşdur. 

                                                 
36 Hacıbəyov, Z.Ə. “Nüşabə” operasından parçalar (Azərbaycan dilində). [Notlar]: 

// M.Füzuli adına Əlyazmalar İnstitutu, Fond №29, arxiv № 50, qovluq № 8 (50), 

iş № 27675, s.v.№ 7, vərəq – 41. 

2. III pərdədən rəqs – bu partitura simfonik orkestr üçün 

nəzərdə tutulmuşdur. Bu variantda yuxarıdakı rəqsin tematik 

materialı bir qədər ixtisar olunmuş və dəyişdirilmişdir. 

3. Operanın naməlum pərdəsindən böyük inkişaflı bir səhnə. 

Bu səhnədə İxtiyar, Nüşabə və xor çıxış edir. Personajların çıxışları 

kiçik ariozolar və dialoqlar şəklində qurulur. Əvvəlcə kiçik solistlərin 

çıxışları, onlarla yanaşı xor replikaları verilir, sonda Nüşabə xorla 

birlikdə çıxış edir. 

Onu da qeyd etməliyik ki, Z.Hacıbəyovun tərcümeyi-halından 

əldə edilən məlumata görə A.Şaiq libretto üzərində işə “Nüşabə” 

operasından əvvəl başlamışdır. A.Şaiq “Nüşabə” mənzum dramını 

N.Gəncəvinin “İsgəndərnamə” poeması əsasında (5 pərdə, 12 şəkil) 

1945-ci ildə yazmışdır. Z.Hacıbəyovun 1941-ci ildə yazdığı 

tərcümeyi-halda artıq A.Şaiqin librettosu əsasında bəstəkarın opera 

üzərində işə başlaması qeyd olunur. M.Füzuli adına Əlyazmalar 

İnstitutunun Fondundakı sənəddə verilən məlumatlara əsasən 92 

vərəqdən ibarət olan “Nüşabə” pyesi (müəllif A.Şaiq) qeydinə rast 

gəlirik37. 

III fəsil “Zülfüqar Hacıbəyovun musiqili komediyaları” 
adlanır və 2 paraqrafdan ibarətdir. 

3.1. “Əlli yaşında cavan” musiqili komediyası” adlanır. “Əlli 

yaşında cavan” musiqili komediyasındakı personajlar, komik 

situasiyalar, gülünc anlaşılmazlıq, kələkbazlıq və hiylə ilə hadisələrin 

inkişafı, kütbeyin ağaların obrazlarının ağıllı nökərlərlə qarşı-qarşıya 

qoyulması – bütün bu xüsusiyyətlər opera-buffa üçün səciyyəvidir. 

“Əlli yaşında cavan” musiqili komediyasında əsas yeri danışıq 

epizodları tutur, musiqi nömrələri azlıq təşkil edir. Klavirdə 17 musiqi 

nömrəsi var, bunlardan birinci pərdəyə yeddi nömrə, ikinciyə – dörd, 

üçüncüyə – altı nömrə paylaşdırılmışdır. Musiqi nömrələri hər bir pərdə 

daxilindəki dialoq səhnəsinə yekun vurur. Hər pərdənin əvvəlində 

simfonik giriş verilir və mütləq musiqi epizodu ilə tamamlanır. 

Ü.Hacıbəylinin “Ər və arvad” musiqili komediyasından fərqli 

olaraq, Z.Hacıbəyovun “Əlli yaşında cavan” musiqili komediyasında 

                                                 
37 Şaiq, A.“Nüşabə” pyesi (Azərbaycan dilində, makina çapı) // M.Füzuli adına 

Əlyazmalar İnstitutu, Fond № 29, arxiv № 50, qovluq № 1 (10), iş № 27635, s.v. 

№ 67, vərəq – 92.  

tam fərqli musiqili portretlər yoxdur. Buradakı personajların çıxışları 

adətən bir personajın dilindən başlanır, digəri isə öz çıxışında onu 

davam etdirir. Beləliklə, bu çıxışların bir çoxu ansambl – dialoq şəkli 

alır. Xor səhnələri də demək olar ki, operettada yalnız final səhnələrində 

verilir. Operetta simfonik orkestrin ikili tərkibi üçün yazılıb. Milli 

rəqslərimiz, ümumiyyətlə, xalq musiqi elementlərindən geniş istifadə 

olunmuşdur. 3 pərdə və 17 musiqi nömrəsindən ibarətdir. 

“Əlli yaşında cavan” musiqili komediyasında personajların 

solo çıxışlarına demək olar ki, yer verilmir. Bu, “Əlli yaşında cavan” 

musiqili komediyasını Ü.Hacıbəylinin musiqili komediyalarından 

fərqləndirən başlıca cəhətdir. Yeganə solo çıxış Qulunun mahnısıdır 

(partitura və klavirdə №5). Əsərin birinci pərdəsində Qulu Gülnaza 

eşq elan edir. Onun hissləri zarafatyana ruhlu melodiyada açılır. 

Musiqili komediyada orkestrin çıxışlarına da müəyyən yer 

verilir. Əsər G-dur tonallığında uvertüra ilə başlayır. II pərdəyə giriş 

– şən, qayğısız xarakter daşıyır, bu, bir növ lirik komik marşdır. 

(Partitura və klavirdə №8) Bu giriş başlanğıc motivin variant üsulu 

ilə inkişafı üzərində qurulur. Sonuncu, III pərdəyə giriş çox inkişaflı 

olub, (partitura və klavirdə №11) iki bölmədən ibarətdir. Onun 

birinci bölməsi muğam improvizəsini xatırladır, şüştər ladındadır. 

Nəhayət, Z.Hacıbəyovun “Varlı” və ya “On bir yaşlı arvad” 

musiqili komediyası haqqında qısa məlumat vermək istərdik. 

30 may 1911-ci il tarixdə Tiflisdəki Gürcü Zadəgan Teatrında 

Z.Hacıbəyovun ikinci operettası tamaşaya qoyularaq böyük 

müvəffəqiyyət qazanır. Operetta müəllifin özü tərəfindən tamaşaya 

qoyulmuşdu. 

Təəssüf ki, operettanın librettosu və klaviri qalmadığından əsər 

haqqında məlumat əldə etmək qeyri-mümkündür. Deyilənə görə, 

“Varlı” musiqili komediyasında dövlətli bir şəxsin səfil və sərsəri 

həyatı, onun öz arvadına və ümumiyyətlə, bütün qadınlara gülünc 

münasibəti tənqid edilirdi. Tiflis səhnəsindəki təkrar tamaşadan sonra 

bu pyesin yerli polis tərəfindən müsadirə olunması haqqında 

Z.Hacıbəyovun şəxsi arxivində saxlanılan 17 aprel 1941-ci ildə 

yazılmış tərcümeyi-halında məlumat verilir. 

3.2. “Evliykən subay” musiqili komediyası” adlanır. 

Z.Hacıbəyovun “Evliykən subay” musiqili komediyasının səhnə 

taleyi çox özünəməxsusdur. Gənc bəstəkar Z.Hacıbəyovun üçüncü 

musiqili komediyası olan bu əsərin ilk dəfə 1912-ci il 10 mart tarixli 

“Qafqaz” qəzetindən alınan məlumata görə, Tiflisdə 11 mart 1912-ci 

ildə tamaşaya qoyulacağı xəbər veilir. Düz bir il sonra əsər 13 fevral 

1913-cü il tarixdə Bakıda H.Z.Tağıyev teatrının səhnəsində tamaşaya 

qoyulur. 

Azərbaycan teatrı səhnəsində bu operetta yalnız XX əsrin 40-cı 

illərinə qədər nümayiş etdirilmişdir. Əsas etibarilə, Azərbaycan 

Dövlət Musiqili Komediya Teatrında 1932-ci və 1941-ci illərdə 

göstərilmişdir. Öz zəmanəsinin köhnəlik qalıqlarını, məişətdə olan 

nöqsanları tənqid edən “Evliykən subay” musiqili komediyası 

bilavasitə Ü.Hacıbəylinin “Ər və arvad”, eləcə də “O olmasın, bu 

olsun” musiqili komediyalarının ənənələrinin təsiri altında yaranmış 

bir musiqili səhnə əsəridir. Hər iki səhnə əsəri baş qəhrəmanın öz 

taleyi haqqında hekayəti ilə başlanır. Hər iki operettanın finalı 

oxşardır. Belə ki, sonda əsas qəhrəman ifşa olunur, özü də bu xor 

səhnələrində baş verir. 

“Evliykən subay” musiqili komediyası, həm də Z.Hacıbəyovun 

“Əlli yaşında cavan” musiqili komediyası ilə musiqi məzmunu 

baxımından bir sıra müştərək cəhətlərə malikdir. Bu iki əsərin musiqi 

formaları, kompozisiyalar, demək olar ki, eyniyyət təşkil edir. 

Əsərin məzmunu bir qədər Ü.Hacıbəylinin “O olmasın, bu 

olsun” musiqili komediyasını yada salır. Kərbəlayı Hacı obrazı Məşədi 

İbadı xatırladır. Məşədi İbad kimi Kərbəlayı Hacı da bazarda 

alverçidir, tipikləşmiş bir obrazdır. Komediyada Kərbəlayının 

xəsisliyi, tamahkarlığı, köhnə fikirli olması, geridə qalmış bir obraz 

kimi göstərilməsi səciyyəvidir. Burada qadın hüquqsuzluğu tam 

şəkildə açılmasa da çox arvadlılıq kəskin tənqid atəşinə tutulur. Qadın 

və kişilərin eyni, bərabər hüquqa malik olması probleminə toxunulur. 

IV fəsil “Zülfüqar Hacıbəyovun vokal və instrumental 

musiqisi” adlanır və 3 paraqrafdan ibarətdir. 

4.1. “Zülfüqar Hacıbəyovun mahnı yaradıcılığı” adlanır. 

Azərbaycanda peşəkar bəstəkarlar tərəfindən mahnı janrına müraciət 

edilməsi XX əsrin 20-ci illərinin sonu 30-cu illərin əvvəllərinə 

təsadüf edir. Bu illərdə kütləvi mahnıların ilk nümunələri yaranır. 

Ü.Hacıbəylinin “Komsomolçu qız “, “Süvarilər mahnısı”, “Qızıl 

əsgər mahnısı”, “Kolxoz çöllərində”, “Mazut”, “Qara gözlər”, 

M.Maqomayevin “Neft”, “Tarla”, “Bahar” mahnılarını, eləcə də bu 

ənənələrin davamçısı Z.Hacıbəyovun bu janrda yaratdığı nümunələri 

qeyd etmək lazımdır. Elmi ədəbiyyatda hələ öz ətraflı təhlilini 

tapmayan və əlyazma şəklində olan Z.Hacıbəyovun mahnıları 

haqqında arxivlərdən bir sıra dəyərli məlumatlar əldə etmişik. Belə 

ki, M.Füzuli adına Əlyazmalar İnstitutunda saxlanılan bəstəkarın 

şəxsi arxivində əldə olunmuş vətənpərvər ruhda yazılmış 5 silsilə 

dəftərdən ibarət mahnıları qorunur. Hər silsilə dəftərin öz adı var və 

onların içində bir neçə nəğmə toplanılıb. 

I dəftər – “Döyüş marşı”, II dəftər – “Ümidini üzmə məndən”, 

III dəftər – “Azərbaycan diviziyasının Qızıl Əsgərlərinə həsr 

olunmuş marş və nəğmələr”, IV dəftər – “İsmayılın nəğməsi”, V 

dəftər – “Vətən ordusu”, “Mən ağlaram, gülər o”. 

4.2 “Zülfüqar Hacıbəyov folklorşünas kimi” adlanır. Bu 

paraqrafda qeyd olunur ki, folklor nümunələrindən ibarət olan 

Ü.Hacıbəyli və M.Maqomayevin 1927-ci ildə dərc olunan 

“Azərbaycan türk el nəğmələri” məcmuəsi Azərbaycanda musiqi 

folklorşünaslığının təməlini qoymuşdur. 

Azərbaycan musiqi folklorunun bu ilk nümunəsi 33 mahnıdan 

ibarət idi, 2 mahnının müəllifi Ü.Hacıbəylinin özüdür. Məcmuədəki 

19 mahnı Cabbar Qaryağdıoğlu tərəfindən, qalan mahnılar isə 

Zülfüqar Hacıbəyov tərəfindən təqdim olunmuşdu. Bəzi mahnılar 

birsəsli ifadədə saxlanmış, bəziləri isə Ü.Hacıbəyli və 

M.Maqomayev tərəfindən işlənilərək harmonizə edilmişdir. 

İşləmələrdə hər mahnının özünəməxsus xüsusiyyətləri saxlanılır, lad, 

melodik və ritmik cəhətlərin özəlliyi nəzərə alınır. 

XX əsrin əvvəllərinə aid musiqi-əbədi mədəniyyətinin yeganə 

və böyük abidəsi olan “Azərbaycan türk el nəğmələri” məcmuəsi 

milli musiqidə çoxsəslilik probleminin həllinə dair müəyyən 

məsələləri təsdiq etmiş oldu. Məcmuəyə daxil olan 33 mahnıdan 22-

si fortepianonun müşayiəti ilə ifa olunur. Bu mahnıların 

fortepianonun müşayiətləri (fortepiano işləmələri) texniki, lad-

melodik, harmonik baxımdan çox mükəmməldir. 

Qeyd etməliyik ki, məcmuənin bu ilk nüsxəsi Azərbaycan Milli 

Elmlər Akademiyasının M.Füzuli adına Əlyazmalar İnstitutunda 

saxlanılır38. Bu nüsxədə mahnıların adları üç dildə (türk, rus və 

alman dillərində) qeyd olunmuşdur. 

Məcmuənin təkrar nəşri 1985-ci ildə Ü.Hacıbəylinin 100 illik 

yubileyi ilə əlaqədar olmuşdur. Təkrar nəşrdə ilk nəşrlə müqayisədə 

dəqiqləşdirilmə aparılmış, mətndəki türk sözləri Azərbaycan dilinə 

çevrilmişdir. İlk nəşrdə mahnıların sözlərinin yalnız birinci bəndi 

notun altında yazılmış halda verilmişdi. Bu da məcmuənin həm 

vokal, həm də instrumental xarakterli məcmuə kimi 

hazırlanmasından irəli gəlmişdi. 

4.3. “Zülfüqar Hacıbəyovun instrumental musiqisi” adlanır. 

Bu paraqrafda bəstəkarın M.Füzuli adına Azərbaycan Dövlət 

Əlyazmalar İnstitutunda şəxsi arxivi qorunub saxlanılan və bu 

araşdırmalar nəticəsində sadaladığımız əsərləri sırasında mübariz, 

qəhrəmani, cəngavər ruhlu, sanki döyüşə çağırışı ifadə edən “Cəngi” 

əsəri ilə rastlaşdıq. Z.Hacıbəyovun “Cəngi” əsərində marş üçün 

səciyyəvi olan punktir ritmə geniş yer verilir. Əsas mövzu əsərin 

adından göründüyü kimi çox patriotik əhəmiyyətli xarakter daşıyır. 

Təqdim olunan musiqi parçası xalq çalğı alətləri orkestrinin tam 

tərkibində səslənir. Köməkçi mövzu balabanın “solo” ifasında davam 

etdirilir. “Coda” əsas mövzunun təqdimatı ilə dinləyiciyə çatdırılır. 

Orkestrin tərkibi tarlar, kamançalar, balabanlar, klarnet və dəfdən 

ibarətdir. 

2005-ci ildə Azərbaycan Respublikası Mədəniyyət Nazirliyi, 

Azərbaycanın Musiqi Mədəniyyəti Muzeyi Niyazinin mənzil muzeyi 

tərəfindən Niyazinin “Pyeslər məcmuəsi” nəşr edilmişdir. Bu 

məcmuədəki pyeslər sırasında “Almaz” kinofilmindən 3 praqment 

təqdim edilir. Lirik melodiya asta templi qadın rəqsini xatırladır. Bu 

fraqment filmdə Almazın kəndə qadınlar üçün dəzgah gətirdiyi 

kadrda (filmdə 9.01 – 10-dan başlanır) səslənir. II fraqment – 

Moderato çox gərgin və dramatik boyalarla verilir. (filmdə 54.20-dən 

başlanır). Mis nəfəs alətlərinin dramatik tembri filmin dramaturji 

baxımdan ən gərgin – kulminasiya səhnəsinə tünd boyalar gətirir. 

                                                 
38 Hacıbəyov, Z.Ə. “Azərbaycan türk el nəğmələri” / Z.Ə.Hacıbəyov, 

Ü.Ə.Hacıbəyli, M.M.Maqomayev / (Azərbaycan dilində, çap və əlyazma) [Notlar]: 

// M.Füzuli adına Əlyazmalar İnstitutu, Fond № 29, arxiv № 50, qovluq № 5 (45), 

iş № 27669, s.v. № 5, vərəq – 1. 

Güclü unison dramatizmi daha da artırır. “Çahargah” məqamının 

əzəmətli intonasiyaları sanki avam kütlə ilə mübarizə aparan baş 

qəhrəman – Almazın mübarizliyi və qətiyyətini daha qabarıq verir. 

III fraqment – Alleqretto oynaq, şən ovqatlı olub, “Səhər-səhər yaz 

çağı” xalq mahnısının motivlərinin variasiyasına əsaslanır (filmdə 

23.00-25.00-dan başlanır). 

Ümumiyyətlə, “Almaz” filmi səssiz olduğuna həmin janrın 

poetikası burada qabarıq görünür. Film dağ kəndinin təbiət lövhəsi 

ilə başlanır və buradakı musiqi həmin peyzaja uyğun pastoral 

xarakterlidir. Filmdəki musiqi nümunələri əsasən də qəhrəmanların 

musiqi dilində Bayatı-kürd, Çahargah, zərbli muğam Qarabağ 

şikəstəsi, eyni zamanda “Üçtelli durna” xalq mahnısı, bəstəkarın 

özünün bəstələdiyi “Qaytağı” rəqsi də əks olunur. 

Musiqinin yazılmasında bizim fikrimizcə hər iki bəstəkar öz 

istiqaməti ilə bağlı çalışmışdır. Xalq melodiyalarının işlənməsi 

Z.Hacıbəyovun yazı manerasına, ümumi orkestrləşmə daha çox 

Niyazinin dəst-xəttinə uyğundur. 

Məlum olduğu kimi Cəfər Cabbarlı “Almaz” dramını 1931-ci 

ildə yazmış və əsər uğurla tamaşaya qoyulmuşdur. Filmin ssenarisini 

də dramaturq özü işləmişdir. Filmin aktyor heyəti də çox maraqlı 

seçilmişdi. Almaz rolunu hələ “Sevil” filmindən tanınan İzzət Orucova 

ifa edirdi. Rollarda R.Təhmasib, Ə.Ələkbərov, İ.Hidayətzadə, 

Ə.Qəmərlinski çəkilmişdi. Yaxşı rolunu H.Qurbanova ifa edirdi. 

Fatmanisə rolunun, bu mənfi obrazın ifaçısı isə Panfiliya Tanailaidi 

idi. Filmin rejissorları A.Quliyev və Q.Braginski olmuşdur. 

Tədqiqat işinin Nəticəsində Zülfüqar Hacıbəyovun yaradıcılığının 

XX əsrin birinci yarısında Azərbaycan peşəkar musiqisinin təməlinin 

qoyulduğu ilk onilliklərdən başlayaraq əsrin yarısına qədər olan bir 

dövrü əhatə etdiyi vurğulanır. Üzeyir Hacıbəylinin ilk muğam operaları 

və musiqili komediyaları ilə yanaşı Zülfüqar Hacıbəyovun əsərləri də 

Azərbaycan musiqili teatrının inkişafında mühüm rol oynamışdır. 

Zülfüqar Hacıbəyov muğam operasının tam fərqli yeni bir növünü – 

lirik nağıl muğam operasını yaratmışdır. Nəqli xarakterli epik 

dramaturgiyaya malik olan “Aşıq Qərib” operasında vokal-instrumental 

muğamlar qəhrəmanların əsas səciyyəsini verərək, ənənəvi opera 

nömrələri ilə üzvi surətdə uyğunlaşdırılmışdır. 

Zülfüqar Hacıbəyovun opera və musiqili komediyalarını, 

mahnılarını, folklor nümunələrinin işləmələrini ətraflı surətdə 

araşdırdıqdan sonra bu nəticələrə gəlmək olar: 

- Üzeyir Hacıbəyli və Müslüm Maqomayevlə yanaşı, Zülfüqar 

Hacıbəyov Azərbaycan professional musiqisinin təməlini qoymuşdur; 

- Zülfüqar Hacıbəyov opera və musiqili komediyaları ilə, 

mahnıları və folklor işləmələri ilə Azərbaycan musiqi mədəniyyətinə 

böyük töhfələr vermişdir; 

- Bəstəkar iri həcmli səhnə əsərlərində Üzeyir Hacıbəylinin 

ənənələrini davam etdirmişdir; 

- Zülfüqar Hacıbəyovun hərtərəfli yaradıcılığı milli musiqi 

sənətimizdə müəyyən mərhələ olub, arxiv materialları əsasında digər 

rakurslardan da öyrənilib araşdırılmasını tələb edir; 

- Zülfüqar Hacıbəyovun arxivi, bir sıra sənədlər və materiallar 

onun geniş və rəngarəng yaradıcılıq planlarını sübut edir. Bu 

nöqteyi-nəzərdən bəstəkarın yaradıcılıq irsinin bir daha ətraflı şəkildə 

nəzərdən keçirilməsi Azərbaycan professional musiqisinin 

inkişafının başlanğıc mərhələsi haqqında musiqişünaslıq elmində 

təsəvvürlərin genişlənməsinə imkanlar yaradır. 

Bütün bu əldə edilən arxiv materialları ətrafında apardığımız 

araşdırmalar Zülfüqar Hacıbəyovun Üzeyir Hacıbəyli və Müslüm 

Maqomayevlə yanaşı Azərbaycan professional musiqisinin 

yaranmasında böyük xidmətlərini bir daha təsdiqləyir. Məhz Zülfüqar 

Hacıbəyov XX əsrin əvvəllərində Azərbaycan professional musiqisinin 

təməlini qoyanlarla yanaşı, böyük zəhmət bahasına musiqi 

mədəniyyətimizin çox mühüm bir mərhələsində müəyyən iz qoya 

bilmişdir. 

